
Вĕсем вилсен те парăнман.

Парăнманран каллех тăраççĕ чĕррĕн.

Чĕррисемпе пĕр харăсах, пĕр тан

Тĕнче ĕçне тăваççĕ кунĕн-çĕрĕн.



Сире хирте куратăп çĕнĕрен.

Кашлать тырпул, тапать тăпра сĕткенĕ.

Тăван çĕре юнпа хĕретнĕрен

Кăвар пучах пулса эсир çĕкленнĕ.



Балтикăран шур Шупашкар таран

Çĕн мăрьесем ӳсеççĕ кутăруçăн.

Хăй сывлăшне, тен, паттăр панăран

Сывлать заводăн кăкăрĕ яр-уççăн.



Çӳлтен çӳле, хĕвел патне çити,

Йăлтăртатса выртать ракета çулĕ.

Çав çутăра — вут чĕресен çути,

Пуç хунисен хĕлхемĕ те пур пулĕ.



ГЭС пĕвине çапатпăр-и сăвай,

Асту, тĕнче, малтан кам никĕс хучĕ?

Хум сиккине пӳлекенни пирвай —

Ман тусăмсен çунса хуралнă ӳчĕ.



Пур металран хĕрӳллĕ вăл, уран.

Тар кăларать, илтсессĕн, атом ячĕ.

Салтак чĕри пин хут вĕри унран —

Хăй кăварне вăл çĕнтерӳшĕн пачĕ.



Çĕр тĕнĕлне сыввисемпе пĕр тан

Паян эсир, ман тусăмсем, тытатăр.

Çав тĕнĕл — мир.

Тĕрекĕ ун пуртан

Эп чĕрĕ, тет, вутра пуç хунă паттăр.

  